Ummæli frá vinnunevndini

sambært § 24, stk. 3 í tingskipanini í løgtingsmáli nr.  1-1/2002: Uppskot til løgtingsfíggjarlóg fyri 2003

Við skrivi, dagfest 11. oktober 2002, hevur fíggjarnevndin biðið vinnunevndina um at ummæla § 5 Fiskivinna, § 6 Vinnumál og § 9 Oljumál í fíggjarlógini.

Nevndin hevur viðgjørt málið á fundum 17., 21., 23. og 24. oktober 2002.

Undir viðgerðini hevur nevndin havt fund við Egil Olsen, stjóra á Sandoy Seafood, Meinard Jacobsen, stjóra, og Leivur Michelsen, fíggjarstjóra á Føroya Fiskavirking, umframt við landsstýrismenninar í olju-, fiskivinnu-, og vinnumálum, og saman við landsstýrismanninum í vinnumálum eisini stjóran á Heilsufrøðiligu Starvsstovuni og Landsverkfrøðingin.

Frá Egil Olsen fekk nevndin avrit av faldara frá SND og RUBIN stiftelsen um, hvussu tað er møguligt at nýta allar partar av fiskinum. Nevndin hevur sent øllum landsstýrismonnunum sínar spurningar skrivliga, og hevur eisini biðið um og fingið skrivligt svar í hesum sambandi. Frá landsstýrismanninum í fiskivinnumálum hevur nevndin harumframt biðið um og fingið yvirlit yvir fiskidagar, brúktir fiskiárið 2001/02 í einstøku bólkunum, og frá landsstýrismanninum í vinnumálum hevur nevndin fingið skjal nevnt: ”Høvuðsviðmerkingar til § 6 vinnumál”, ið er stutt yvirlit yvir týðandi broytingar innan vinnumál frá 2002 til 2003. 

Nevndin hevur gjøgnumgingið tær omanfyrinevndu greinarnar og hevur hesar viðmerkingar:

Til § 5 Fiskivinnu hevur nevndin hesar viðmerkingar:

5.11.1.05. Fiskimálaráðið: Á standardkonto 23 eru 1 mió kr. avsett til at dagføra og endurnýggja tær ymisku hagtalsskipanirnar, ið hoyra til økið hjá Fiskimálaráðnum. Vinnunevndin leggur stóran dent á, at hetta kemur upp á pláss, og tekur undir við játtanini.

C. Átekning nr. 1. ad. 5.11.1.05: Við teimum grundgevingum, ið førdar eru fram í uppriti frá Sjúrði Rasmussen, dagfest 2. oktober 2002, verður mælt fíggjarnevndini til at strika hesa C-átekning. Vinnunevndin er samd um, at hetta er óneyðugt og ikki ein gongd leið.

5.11.1.34. Granskingarætlanir: Vinnunevndin heldur, at tørvur er á, at fáa samskipað og málrættað alla vinnuliga gransking í Føroyum, og at politisk støða verður tikin til, hvørjar almennar meginreglur skulu vera galdandi, og hvussu ábyrgdarbýti skal vera fyri slíka gransking í Føroyum. Ein gongd leið hevði verið, at øll stýrini, ið varða av vinnuligari gransking, í felag fara í holt við at fyrireika lógaruppskot at leggja fyri Løgtingið, og vónar vinnunevndin, at hetta arbeiðið er avgreitt, áðrenn Løgtingið næstu ferð fær eitt fíggjarlógaruppskot til viðgerðar.

5.34.2.05. Fiskiveiðieftirlit: Fíggjarnevndin verður gjørd varug við, at landsgrannskoðarin hevur drúgvar viðmerkingar til hesa konto í sínum viðmerkingum til landsroknskapin fyri ár 2000.

5.34.4.16. Fiskivinnumenning á landi: Vinnunevndin heldur ikki, at tað er ein uppgáva hjá landinum at gjalda fyri útreiðslur til heilsuprógv hjá starvsfólkum á fiskavirkjum og verksmiðjuskipum ella aðrastaðni.

5.34.4.01. Inntøkutrygd hjá fiskimonnum: Fiskimenn og útróðrarmenn eru í tí støðu, at teir rinda tað sama sum øll onnur í inngjaldi til Arbeiðsloysisskipanina, í flestu førum uttan at hava rætt til nakað útgjald, tá tørvur er á tí. Tað kundi tí verið áhugavert at fingið upplýst, hvussu nógv hesin bólkurin (arbeiðstakarar og arbeiðsgevarar), ið er fevndur av reglunum um inntøkutrygd hjá fiskimonnum, rindar til arbeiðsloysisskipanina, fyri at kunna sammeta hesa upphædd við ta upphæddina, ið verður avsett á fíggjarlógini til inntøkutrygd hjá fiskimonnum.

5.34.4.22. Flutningsstuðul: Landsstýrismaðurin hevur upplýst, at hann hevur sett ein arbeiðsbólk við umboðum úr vinnuni og umsitingini at endurskoða og ajourføra skipanina.

5.34.4.37. Telefonstuðul til langfarafiskimenn: Vinnunevndin mælir til, at skipanin við telefonstuðli javnan verður endurskoðað soleiðis, at stuðulin verður í samsvari við tey til eina og hvørja tíð galdandi telefongjøld.

5.34.5.07. Effektivar veðhaldsútreiðslur: Landsstýrismaðurin hevur upplýst, at bara 3 mió kr. eru eftir av landsstýrisins veðhaldsskyldum í skipaflotanum.

Hvat viðvíkur stuðulslóggávu og stuðulsumsiting skal vinnunevndin gera vart við, at Landsgrannskoðarin í sínum viðmerkingum til landsroknskapin fyri 2000 vísir á, at góður lóggávusiður er, at fyri studningsskipanir, sum venda sær til ein breiðan umsøkjaraskara, verða neyvari reglur ásettar í serstakari lóg. 

Til § 6 vinnumál hevur nevndin hesar viðmerkingar: 

6.11.1.06. Vinnumálaráðið: Vinnunevndin hevur upp á fyrispurning til landsstýrismannin fingið at vita, at yvirtøkan av flogvøllinum er skotin eitt sindur út orsakað av, at krøvini til flogvøllin nú eru herd eftir 11. september. Sostatt kann ikki sigast nakað um, hvat neyvari kostnaðurin av hesi yvirtøkuni verður.

6.33.2.02 Innsavning av ull: Kontonr. manglar í yvirlitinum.

6.36.1.04. Havbúnaðarroyndir: Upp á fyrispurning hevur landsstýrismaðurin upplýst, at tá uppskotið til løgtingslóg um avhending av almennum ognum til P/F Fiskaaling eftir ætlan verður samtykt, verður fíggjarliga heimildin fingin til vega við eykajáttanarlóg. Tað undrar nevndina, at ikki verður biðið um játtan nú í sambandi við viðgerðina av fíggjarlógini soleiðis, at ein heildarmynd kann fáast yvir útreiðslurnar hjá landinum komandi ár.

6.37.3.01. Rúsdrekkasøla Landsins: Vinnunevndin hevur yvir fyri landsstýrismanninum sett spurnartekin við, um lógargrundarlagið fyri prísáseting er í samsvari við ásetingarnar í stýrisskipanarlógini um skatta- og avgjaldsásetingar. Landsstýrismaðurin hevur tó afturvíst, at nakar ivi skuldi verið í hesum sambandi.

6.37.5.04. Heilsufrøðiliga Starvsstovan: Stjórin á Heilsufrøðiligu Starvsstovuni hevur upplýst, at stovnurin, uttan at tað er eydnast, hevur roynt at fáa eina vaktarskipan upp at standa í sambandi við eftirlit við landingum og avskipingum av fiski, fyri at hetta eftirlitið skal órógva nevnda arbeiði sum minst. Sum skilst, er trupulleikin, at starvsfólkini á Heilsufrøðilugu Starvsstovuni ikki hava ásetingar í sáttmálanum um vaktargjald. Nevndin hevur ringt við at skilja, at ein loysn ikki kann finnast á hesum trupulleika soleiðis, at óneyðugar forðingar og trupulleikar ikki skulu leggjast á hesa vinnu. Vinnunevndin vil staðiliga mæla til, at hetta málið verður loyst skjótast gjørligt. 

Drúgv umrøða var um bip-støðir í sambandi við innkallingina av landsstýrismanninum í vinnumálum og stjóranum á Heilsufrøðiligu Starvsstovuni. Vinnunevndin er ikki í iva um at skipanin við bip-støðum kemur at verða kappingaravlagandi fyri m.a. frystivirkini í landinum.

6.38.1.02 Landsverkfrøðingsstovnurin: Vinnunevndin átalar, at ræðisrætturin til allar løgujáttanir á fíggjarlógini, har talan er um veruliga bygging/umbygging av bygningum undantikið bygningum, sum Løgtingið varðar av, er givin til landsverkfrøðingin, hetta hóast Løgtingið hevur felt uppskot um at flyta allar íløgujáttanir til § 6 Vinnumál.

6.38.1.07 Nýggir landsvegir: Vinnunevndin átalar, at ígongdverandi prosjekt ikki verða gjørd liðug, í staðin fyri at man brúkar pengar uppá at niðurleggja arbeiði og byrja nýggj prosjekt. Nevndin vísir eisini á, at eingin játtan er sett av til høvuðsendamálini 19 og 27, ið fevna um vegagerð við havnina í Skopun og trygdartiltøk, størri ábøtur og at taka til. Samanteljingin undir høvuðsendamál fyri 2003 stemmar ikki.

6.38.2.01. Strandfaraskip Landsins: Vinnunevndin hevur spurt, hví raksturin eftir útbjóðing av Bygdaleiðum er dýrari eftir útbjóðingina. Víst verður til viðlagda svar frá landsstýrismanninum.

6.38.2.19 Tunnil undir Leirvíksfjørð: Vinnunevndin átalar, at uppskot um broyting í anlegslógini ikki verður lagt fyri Løgtingið saman við hesum fíggjarlógaruppskotið, um tað er tað, sum ætlanin er at gera. Vinnunevndin tekur tað sum eina sjálvfylgju, at arbeiðið verður útboðið. Somuleiðis er samtykt anlegslóg um Vágs havn uttan at hetta sæst aftur á fíggjarlógini.

6.38.3.05: Konsessiónsgjald: Ll. nr. 79 frá 23. mars 1997 um fjarskifti, við seinni broytingum, ásetir, at treytir um gjald fyri konsessiónina skulu leggjast á viðkomandi, ið fær konsessión. Tað er sostatt ikki í samsvari við fjarskfitislógina, at konsessiónsgjaldið verður strikað.

C. Átekning nr. 1. ad. 6.33.2.10. Landbúnaðarstuðul, nr. 2. ad. 6.36.1.04. Havbúnaðarroyndir og nr. 3. ad. 6.28.1.18. Stuðul til infrakervið á útoyggjum: Við teimum grundgevingum, ið førdar eru fram í uppriti frá Sjúrði Rasmussen, dagfest 2. oktober 2002, verður mælt fíggjarnevndini til at strika hesa C-átekning, og um neyðugt gera hesar ásetingarnar í serstakari lóg. Vinnunevndin er samd um, at slíkar C-átekningar á fíggjarlógini ikki er ein gongd leið.

Til § 9 Oljumál o.a. hevur nevndin hesar viðmerkingar:

9.30.1.10. Spilloljureinsing: Rætta lógartilvísingin skal vera til løgtingslóg nr. 75 frá 13. mai 1992.

Viðlagt ummælinum eru hesi nevndarskjøl:

Skjal A.b. Frá umsiting Løgtingsins til nevndina Brúk higartil í ár §§ 5, 6 og 9 10.10.2002

Skjal A.c. Til Jørgen Niclasen, lstm. Spurningar viðv. § 5 18.10.2002 

Skjal A.d. Til Eyðun Elttør, lstm. Spurningar viðv. § 9 18.10.2002

Skjal A.e. Til Bjarna Djurholm, lstm. Spurningar viðv. § 6 18.10.2002

Skjal A.f. Frá Egil Olsen, Sandoy Seafood Tilfar um fiskivinnumenning á landi 21.10.2002

Skjal A.g. Frá Eyðun Elttør, lstm. Svar upp á A.d. 21.10.2002

Skjal A.h. Frá Vinnumálaráðnum Svar upp á A.e. 23.10.2002

Skjal A.i. Frá Fiskimálaráðnum við Útskriftum hjá Føroya Gjaldstovu.
Skjal A.j. Frá Fiskimálaráðnum Fiskidagar brúktir 2001/02 23.10.2002

Skjal A.k. Frá Vinnumálaráðnum Høvuðsviðmerkingar til § 6 23.10.2002

Skjal A.l. Frá Vinnumálaráðnum Upprit til landsstýrisfund um rundskriv um reglur fyri byggimálsviðgerð

Skjal A.m. Frá Vinnumálaráðnum Rundskriv um reglur fyri byggimálsviðgerð

Skjal A.n. 11.10.2002 Frá Vinnumálaráðnum Frágreiðing um játtanina til Postverk Føroya 25.10.2002

Vinnunevndin, 25. oktober 2002

